
vátryggingafélagið X v/ ábyrgðartryggingar verslunar.

Kona slasaðist er hún féll á hálku fyrir framan verslun.

Gögn.
56. Málskot, móttekið 9.3.2011, ásamt fylgigögnum.
57. Bréf X, dags. 22.3.2011.

Málsatvik.
Þann 11.1.2010 laust fyrir kl. 11 að morgni var M á leið í verslunina V í sveitarfélaginu S.  
Er hún var nánast við dyr V kvaðst M hafa dottið vegna mikillar hálku, launhálku, og 
hafi höfuð hennar skollið á bifreið.  Við fallið hafi hún hlotið úlnliðsbrot.

Telur M að slysið megi rekja til þess að ekki verið gætt af hálfu V að salta eða grípa til 
annarra ráðstafana til að varna hálkumyndun fyrir framan verslunina.  Hefur M krafist 
bóta úr ábyrgðartryggingu V hjá vátryggingafélaginu X.  Af hálfu fyrirsvarsmanna V er 
staðhæft að þeir hafi ekki vitað af hálkumyndun fyrir utan verslunina téðan morgun og 
því ekki getað brugðist við í tæka tíð.  X hefur hafnað bótaskyldu.

Álit.
Samkvæmt fyrirliggjandi veðurvottorði kl. 9 umræddan morgun varð úrkomu vart í S 
með uppstyttum en í það litlu magni að hún mældist ekki.  Hitastig var þá 0,8°C og jörð 
er sögð hafa verið frosin.  Kl 12 á hádegi mældist hiti 0,4°C, en ekkert segir þá um 
úrkomu.  Ekki liggur fyrir hvernig aðstæður eru nákvæmlega fyrir framan V eða hvar 
slysið varð að öðru leyti en því að M kveður það hafa orðið nánast fyrir framan dyr V.  
Samkvæmt fyrirliggjandi gögnum verður að telja ósannað að fyrirsvarsmenn V hafi 
vitað eða mátt vita að hálka hafi myndast fyrir framan verslunina og átt tök á að eyða 
hálkunni í tæka tíð áður en M varð fyrir slysinu. V ber því ekki skaðabótaábyrgð á 
líkamstjóni M.  Af því leiðir að tjónið fæst heldur ekki bætt úr ábyrgðartryggingu V hjá 
X.

Niðurstaða.
Líkamstjón M bætist ekki úr ábyrgðartryggingu V hjá X.

Reykjavík,  19. apríl 2011.

Rúnar Guðmundsson hdl.

Valgeir Pálsson hrl. Jón Magnússon hrl.


